
Waarderingswoord 

Fika Janse van Rensburg 

Redakteur van In die Skriflig, 2000-2002 

Prof. Fika Janse van Rensburg het van die einde van 2000 tot die einde 
van 2002 as redakteur van In die Skriflig opgetree. Sy bydrae tot die 
uitbouing van die tydskrif strek egter oor ’n tydperk van 15 jaar. Hy dien 
sedert 1987 op die redaksie en sedert 1989 as subredakteur. Tussen 
1989 en 1994 was die redakteur, prof. Amie van Wyk, nog aan die 
Hammanskraalse Teologiese Skool verbonde en het prof. Janse van 
Rensburg as subredakteur dikwels namens die redakteur die belange 
van In die Skriflig op Potchefstroom behartig. Hy was die groot dryfkrag 
agter die totstandkoming van die Buro vir Wetenskaplike Tydskrifte op 
Potchefstroom. Hy het grondliggende voorbereidingswerk vir die struk-
turering en funksionering daarvan gedoen en was ook die eerste voor-
sitter van die Koördineringskomitee van die vaktydskrifte wat deur die 
Buro gehanteer word. In die hoedanigheid as voorsitter van die Koör-
dineringskomitee moes hy onderhandel oor befondsing, akkreditering, 
kantooradministrasie, ensovoorts. Sy entoesiasme, ywer en dryfkrag het 
daartoe gelei dat In die Skriflig baie sterk uitgebou is sedert 1990. 

Redaksielede en kantoorpersoneel, wat ten nouste met hom saam-
gewerk het, onthou prof. Janse van Rensburg veral vir die volgende 
sake: 

• Hy het baie klem gelê op kwaliteit en daarom ook streng gelet op die 
saak van beoordeling van artikels. 

• Hy het flink opgetree om knelpunte in die kantoorfunksionering te 
probeer oplos, veral omdat die ondersteuningspersoneel van die Buro 
se poste nie in die amptelike struktuur van die Universiteit geak-
kommodeer word nie.  

Johan Jacob Janse van Rensburg is op 12 September 1951 in Frankfort 
gebore as die oudste kind van Stoffel en Dulcie Janse van Rensburg. 
Hoewel sy voornaam Johan is, staan hy algemeen bekend as Fika, ’n 
familiebynaam wat hy van sy oupa geërf het. Hy matrikuleer in 1969 te 

Standerton. Hy is getroud met Sunette Nel van Zambië. Hulle het drie 
kinders: Krister, Julia en Jan. 

As studenteleier blink hy uit. In 1973 is hy studenteraadsvoorsitter van 
die PU vir CHO en word die Abe Bailley-beurs aan hom toegeken. 

In 1972 behaal hy die B.A.-graad met lof aan die PU vir CHO, gevolg 
deur ’n Honneurs B.A. (1973) en M.A. (1975) in Grieks, asook ’n Th.D. 
(1981) in Nuwe Testament: Hermeneutiek. Die titel van sy proefskrif is: 
Sintaktiese Struktuurontleding in die Griekse Nuwe Testament: die 
ontwerp van ’n metode, geïllustreer aan die hand van Romeine 8. Hy 
ontvang in 2000 ’n eredoktorsgraad van die Columbia Evangelical 
Seminary. 

Hy doseer Grieks aan die PU vir CHO tussen die jare 1973 en 1980, 
waarna hy bedienaar van die Woord word in die Gereformeerde Kerk 
Frankfort. In 1983 word hy beroep as teologiese professor aan die 
Teologiese Skool Potchefstroom en terselfdertyd aangestel as hoog-
leraar in Grieks aan die PU vir CHO. In 1995 word hy hoof van die B.A.-, 
M.A.- en Ph.D.-programme van die Fakulteit Teologie aan die PU vir 
CHO. Sedert 1998 is hy Direkteur van die Skool vir Bybeltale en 
Bybelwetenskappe. Hy dien tans op die uitvoerende komitee van die 
Nasionale Standaarde-liggaam (NSB) vir die Sosiale Wetenskappe. 

Prof. Janse van Rensburg is die outeur van ongeveer 30 artikels in 
vakwetenskaplike tydskrifte, verskeie boeke, asook hoofstukke in ver-
samelwerke en naslaanwerke soos Die Verwysingsbybel 1983-vertaling 
Die Bybel in praktyk en Bybellennium Eenvolumekommentaar. Hy was 
mederedakteur van laasgenoemde twee werke. Hy tree tussen 1987 en 
1994 op as paneellid in die radioprogram Wat sê die Bybel? Vyf doctors-
graadstudente het onder sy leiding hulle studies suksesvol voltooi, asook 
ongeveer vyftien meestersgraadstudente.  

Prof. Janse van Rensburg het vir baie jare aktief aan die Nuwe-Testa-
mentiese Werkgemeenskap van Suid-Afrika meegewerk, waar hy sedert 
1995 voorsitter was. Hy dien ook op internasionale werkgemeenskappe 
soos die Society of Biblical Literature en is ’n navorsingsgenoot van Yale 
Universiteit in die VSA. 

Sy besondere belangstellingsveld is Nuwe-Testamentiese hermeneutiek 
en meer in besonder, die sosio-historiese studie van die Nuwe Testa-
ment, die gebruik van die Ou Testament in die Nuwe Testament, die 
posisie van die vrou in kerk en samelewing en die eerste Petrusbrief. 
Verskeie geslagte studente aan die Fakulteit Teologie het hulle ekse-
getiese vaardighede by hom geleer, veral hoe om Griekse perikope te 

ontleed, die ontleding visueel voor te stel en hoe om van eksegese tot by 
preek te kom.  

Die Here het sy gawes en belangstelings op verskeie maniere in die kerk 
gebruik. Hy dien namens die Nasionale Sinode van die GKSA op die 
deputate wat ’n studie maak oor die posisie van die vrou in die kerk 
(1982-1989) en die deputate vir die hervertaling van die belydenisskrifte 
(1979-1985). In 1986-1987 tree hy op as redakteur van Die Kerkblad. Hy 
tree dikwels op met praatjies en hoorbeelde in gemeentes – binne en 
buite die kerkverband van die GKSA. 

Aangesien sy bestuursverpligtinge baie van sy aandag opeis, het prof. 
Janse van Rensburg aan die einde van 2002 die tuig as redakteur van In 
die Skriflig neergelê. Dit sal hom in staat stel om die besondere onder-
vinding en gawes wat hy het, met groter doelgerigtheid uit te leef. Ons 
sien uit na artikels wat nog uit sy hand kan verskyn. 

Paul Krüger 
Waarnemende redakteur: In die Skriflig 

